
90

Queste son re caxioin, ma non zà sole.

E chì taxendo de rossô se tinse:

E chinò ri œuggi, e ri urtime parole

Vosse reprimme, e non ben re distinse.

Vaffrin, che in tutto êsse curioso sôle,

Vœu saveì quanto quella in lê restrinse.

Ah Mâfiadda (o disse) e perchè taxi

A ro tò amigo ri tò veri caxi?

Quella arrancando un gran sospiro allora,

Disse con voxe rauca, e ben tremante:

Vergœugna intempestiva, và in malora,

Che ti no gh'ê ciù lœugo in questa amante;

D'amô ro fœugo ro to fœugo ora

A poeì vençe, e crovî non è bastante.

Sti respetti per mi, che son raminga

No voæran manco un abogin de stringa.

Soggionse pœuscia: in quella nœutte crûa,

A mi fatale, e a ra mæ Pattria, ho fæta

Uña perdia, lantô non conosciûa,

E dro mæ mâ l'origine l'è stæta;

De mi mæsma ra perdia m'è accadûa,

Doppo êsse da ro stato mæ desdæta;

Per no aveìri moæ ciù per nisciun verso,

Ro cœu, ra mente, e i sensi tutti ho perso.

Vaffrin, ti sæ, che timmida, e dolente

Pe ri gren straggi, che vedeìvo fâ;

A tò Patron e mæ, me feì presente,

Che armaoù d'int'ra mæ Reggia viddi intrâ;

E a lê ghe dissi in atto reverente:

Pietæ pre sta Regiña abbandonâ.

Ra vitta, o grande Eroe, no te domando;

Ra mæ verginitæ te raccomando.

Quello ra sò porzendo a ra mæ man,

Non lasciò, de pregâ che mi fornisse.

Vergine bella, non recorri in van,

Mi ne sarò tò defensô (me disse) 

Allora un non sò che soave, e cian

Sentìi andâme a ro cœu, e se gh'affisse,

Che poi serpendo per l'añima vaga,

Deventò, no sò comme, inçendio, e ciaga.

Spesso pœuscia da mi vegnî o se veìva,

E con parolle in bocca con l'amê

Con mi se condoriva, e me dixeìva:

Te doño tutto, e in libertæ ti ê.

Ah! che o fu un ladroniçço, e don pareìva;

Con sto don m'arrobò l'añima mê!

O me reìse ro manco caro, e degno;

E a forza s'usurpò dro cœu ro Regno.

L'amô, e ra tossa non pon stâ coverti.

Spesso con ti de lê stavo a parlâ.

Onde a i segni d'amô da ti scoverti,

Ti me dixeivi: Erminia, ti ê frecciá.

Te ro negheì; ma un mæ sospiro averti

T'ha i segretti de l'añima infiammâ

E ben ro sguardo, dra mæ lengua in lœugo,

Onde tutt'ardo, ha palesaoù ro fœugo.

